
Hari ini, Kecerdasan Buatan atau Artificial
Intelligence (Al) telah menjadi komponen kritikal
dalam memacu kemajuan teknologi dan industri. Al
merujuk kepada keupayaan alatan atau mesin untuk
melaksanakan tugas yang biasanya memerlukan
kebolehan berfikir manusia. Secara konsepnya, asas
Al adalah masukan, pembelajaran, pelatihan, dan
membuat  keputusan. Pendekatan Al dapat
digunakan untuk meningkatkan kecekapan operasi,
mempercepat inovasi, seterusnya meningkatkan
produktiviti. Fungsi Al juga dilihat kian popular
didalam meningkatkan kualiti sistem pemantauan
dan kawalan mesin dalam masa nyata untuk
memastikan operasi di industri berjalan lancar.
Industri  dapat memanfaatkan Al  untuk
menganalisis data dan membuat ramalan
penyelenggaraan. Dengan menganalisis data dari
rekod mesin, dibantu dengan pemasangan unit
pengesan atau sensor, sistem yang mengaplikasikan
Al dapat meramalkan potensi kerosakan sebelum ia
berlaku, seterusnya mengurangkan masa henti dan
kos penyelenggaraan. Bagi sektor pengilangan
khasnya, Al telah meningkatkan kecekapan
automasi  proses pengeluaran, menilai dan
mengurangkan jurang kesilapan. Ini yang secara
tidak langsung meningkatkan pengeluaran. Dalam
pada itu, spektrum kaedah analisis data
menggunakan Al kini juga luas dan menjadi
sebahagian daripada algoritma yang diterapkan
didalam sistem berasaskan internet seperti Google,
Facebook, dan Youtube.

Kerajaan Malaysia secara aktif memajukan
keupayaan Al melalui pelbagai inisiatif. Ini
menunjukkan kerajaan dibawah Perdana Menteri,
Datuk Seri Anwar Ibrahim (DSAI) komited
terhadap transformasi digital dan literasi Al.
Rangka Kerja Al Nasional bertujuan melatih
13,000 profesional Al baharu menjelang 2026,
meningkatkan kedudukan Malaysia sebagai hab
serantau untuk Al. Kerjasama dengan pemain
industri dan pembangunan pusat akademik Al
dilihat juga menyokong usaha-usaha ini. Inisiatif-
inisiatif ini mencerminkan kedudukan strategik
Malaysia untuk memanfaatkan ledakan Al dan
membina ekosistem Al yang kukuh, memastikan
daya saing dalam ekonomi digital global.

Pemahaman dan kemahiran dalam Al adalah
kritikal untuk masa depan, baik bagi pihak
akademik seperti penyedia Pendidikan dan Latihan
Teknikal dan Vokasional (TVET) mahupun pihak
industri. Fungsi Al dilihat bakal menjadi pemacu
utama dalam transformasi industri masa Kini.
Dengan penerapan Al, industri khasnya dapat
mencapai tahap kecekapan dan produktiviti yang
lebih tinggi. Ini memerlukan ketersediaan semua
pihak termasuk pihak akademik. GMI, sebagai
salah satu institusi TVET, bersedia untuk
mengeksplorasi fungsi Al dari pelbagai aspek yang
memberi nilai tambah kepada negara baik dari segi
pembelajaran dan pengajaran juga kepada kajian
dan kolaborasi bersama pihak pemegang taruh.
GMI komited untuk menyediakan pengetahuan



terkini tentang Al dan aplikasinya samada dalam
pembelajaran dan pengajaran mahupun industri.

